Կորպորատիվ կառավարման առաջընթացի մատրիցան 
ՀՀ կորպորատիվ կառավարման կանոնագրքի համատեքստում

Կորպորատիվ կառավարման (ԿԿ) առաջընթացի մատրիցան (մատրիցա) ՀՀ կորպորատիվ կառավարման կանոնագրքի (Կանոնագիրք) կիրարկումն ապահովող ուղեցույց է, որը նպատակ է հետապնդում`
· աջակցել կազմակերպություններին Կանոնագրքի Սկզբունքների և դրանց էությունը պարզաբանող դրույթների աստիճանական ներդրման հարցում,
· խուսափել կազմակերպությունների ԿԿ համակարգի անհարկի ծանրաբեռնումից և ֆորմալ համապատասխանությունից,
· խթանել ԿԿ սեփական պրակտիկայի բարելավմանն ուղղված կազմակերպությունների ջանքերը,
· աջակցել Կանոնագրքի կիրառմանը հետևող մարմիններին և կազմակերպություններին՝ գնահատելու կազմակերպությունների համապատասխանությունը Կանոնագրքին և դրա ներդրման առաջընթացը:
ԿԿ մատրիցան մշակվել է` առաջնորդվելով Միջազգային ֆինանսական կորպորացիայի (IFC) մեթոդաբանությամբ և հիմնվելով Կանոնագրքի վրա:
ԿԿ մատրիցան կազմված է կազմակերպությունների ԿԿ պրակտիկայի առաջընթացը բնութագրող հինգ բաղադրիչներից: Դրանում ներկայացված են ԿԿ առաջընթացի երեք փուլերը: 
Կազմակերպությունների ԿԿ պրակտիկայի առաջընթացը բնութագրող բաղադրիչներն են`
1. ԿԿ հանձնառությունը. բնութագրում է կազմակերպության իրազեկվածությունը ԿԿ անհրաժեշտության վերաբերյալ, ԿԿ սեփական պրակտիկան բարելավելու մոտիվացիան, կորպորատիվ հիմնական քաղաքականությունների առկայությունը, դրանց հետևելու, բացահայտելու և դրանց վերաբերյալ շահակիցների տեղեկացվածությունն ապահովելու պրակտիկան, ԿԿ պատասխանատուի (կորպորատիվ քարտուղար) առկայությունը և դերը ԿԿ պրակտիկան բարելավելու հարցում:
2. Խորհրդի կազմը, կառուցվածքը, գործունեությունը. բնութագրում է կազմակերպության կառավարման համակարգում խորհրդին վերապահված դերը և խորհրդի անդամների պարտականությունները, խորհրդի կազմն ու կառուցվածքը, սերնդափոխության, գործունեության կազմակերպման և դրա արդյունավետության գնահատման պրակտիկան:
3. Ներքին հսկողությունը, ռիսկերի կառավարումը, ներքին աուդիտորը. բնութագրում է կազմակերպության ներքին հսկողության շրջանակները, հսկողական գործառույթների և պատասխանատուների (ռիսկերի կառավարման, համապատասխանության գործառույթ/պատասխանատու, ներքին աուդիտոր) դերը, դրանց միջև, ինչպես նաև խորհրդի (աուդիտի հանձնաժողով) և արտաքին ու ներքին աուդիտորներիի հաղորդակցման պրակտիկան, ռիսկերի, այդ թվում` շրջակա միջավայրի հետ կապված, սոցիալական, կոռուպցիոն ռիսկերի գնահատման ու կառավարման համակարգի առկայությունը: 
4. Տեղեկատվության բացահայտումը և թափանցիկությունը. բնութագրում է կազմակերպության ֆինանսական և ոչ ֆինանսական հաշվետվությունների բացահայտման, շահակիցների հետ հաղորդակցման, արտաքին աուդիտորական կազմակերպության ընտրության և դրա հետ հարաբերությունների ձևավորման պրակտիկան:
5. Մասնակիցների իրավունքները. բնութագրում է մասնակիցների հիմնական իրավունքները, բաժնետերերի նկատմամբ հավասար վերաբերմունք կիրառելու պրակտիկան և նշանակալից մասնակիցների պարտականությունները:
Յուրաքանչյուր հաջորդ փուլ բովանդակում է նաև նախորդ փուլի բնութագրիչները: Առաջին երկու փուլերում գտնվող կազմակերպությունների համար Կանոնագիրքը կիրառելի է մասամբ (Կանոնագրքի կիրառելի Սկզբունքների շրջանակները բերված են): Միաժամանակ, ըստ փուլերի` տարբեր են նաև կիրառելի Սկզբունքի շրջանակները կամ դրա էությունը պարզաբանող դրույթները: Երրորդ փուլում գտնվող կազմակերպության համար Կանոնագիրքը կիրառելի է ամբողջությամբ: Եթե նույնիսկ կազմակերպության ԿԿ պրակտիկան չի համապատասխանում առաջին փուլի բնութագրիչներին, այնուամենայնիվ վերջինիս վրա տարածվում է հաշվետվողականության պահանջը։
ԿԿ մատրիցան չի հակասում «Հետևի՛ր կամ բացատրի՛ր» սկզբունքին, քանի որ անկախ այն հանգամանքից, թե կազմակերպության ԿԿ համակարգն առավելապես որ փուլի բնութագրիչներին է համապատասխանում, չեն կարող բացառվել Կանոնագրքի Սկզբունքներից, ներառյալ՝ դրանց էությունը պարզաբանող դրույթներից շեղումները: Հետևաբար, այս դեպքում կազմակերպությունը պարտավոր կլինի ներկայացնել`
· ամբողջական և մանրամասն բացատրություն չհետևելու պատճառների, հատուկ հանգամանքների մասին, որոնք արդարացնում են չհետևելը, կամ կազմակերպության այլընտրանքային վարքագծի մասին, որը նպաստում է Կանոնագրքի Սկզբունքներով նախատեսված նպատակների իրագործմանը։
ԿԿ մատրիցայի միջոցով կազմակերպություններին առաջարկվում է`
· ուսումնասիրել ԿԿ փուլերի հիմնական բնութագրիչները, 
· կատարել համեմատական վերլուծություն. ԿԿ փուլերի հիմնական բնութագրիչները համեմատել ԿԿ սեփական պրակտիկայի հետ,
· պարզել կազմակերպության ԿԿ համակարգին բնութագրական փուլը և դրա վերաբերյալ ձևակերպել կազմակերպության պաշտոնական դիրքորոշումը, որը ենթակա է հրապարակման ԿԿ տարեկան հայտարարագրի հետ միասին,
· մշակել և հրապարակել կազմակերպության ԿԿ համակարգի համար բնութագրական փուլի ԿԿ տարեկան հայտարարագիրը (Հավելվածներ թիվ 1, 2, 3): 
Առաջին և երկրորդ փուլերում գտնվող կազմակերպությունները ԿԿ մատրիցայի միջոցով համեմատական վերլուծությունը, պաշտոնական դիրքորոշման ձևակերպումը և դրա հրապարակումը պետք է կատարեն տարեկան կտրվածքով` միաժամանակ ջանքեր գործադրելով ապահովել կազմակերպության ԿԿ պրակտիկայի առաջընթացը կամ հաջորդ փուլին անցումը: 
Կազմակերպության բնութագրական փուլի մասին դիրքորոշումը տրվում է խորհրդի, իսկ վերջինիս բացակայության դեպքում` կառավարման այլ իրավասու մարմնի անունից։
Կազմակերպությունների ԿԿ պրակտիկայի առաջընթացը բնութագրող փուլերն ու բաղադրիչները

	Կորպորատիվ կառավարման հանձնառություն
	Կազմակերպությունն ընդունել է կորպորատիվ վարքականոններ, ընդհանուր ժողովի վարման կանոններ և ընթացակարգեր:
Կազմակերպությունում ձևավորվել է կորպորատիվ քարտուղարի գործառույթ:
	Սկզբունքներ I.1., II.8.
	Կազմակերպությունն իր համացանցային էջում բացահայտում է կորպորատիվ վարքականոնները, ընդհանուր ժողովի վարման կանոնները և ընթացակարգերը, տարեկան հաշվետվությունները, կառավարման մարմինների անդամների կենսագրական տվյալները:
Կազմակերպությունն աշխատակիցների համար կազմակերպում է կորպորատիվ վարքականոնների ներածական ուսուցումներ:
Կազմակերպությունը սահմանել է խորհրդի և գործադիր մարմնի բազմազանության և վարձատրության, շահաբաժնային, տեղեկատվության բացահայտման և շահակիցների հետ հաղորդակցման կորպորատիվ քաղաքականությունները:
Կազմակերպությունում ձևավորվել է կորպորատիվ քարտուղարի հաստիք:
	Սկզբունքներ I.1. – I.4., II.2., II.8., V.1.
	Կազմակերպությունը սահմանել է իր կորպորատիվ նպատակները, ընդունել ազդարարման քաղաքականություն և սահմանել ազդարարման կառուցակարգեր, որոնք հնարավորություն են տալիս շահակիցներին կազմակերպության խորհրդին կամ այլ իրավասու մարմնի ազատորեն, առանց սահմանափակումների ու հետապնդումների կամ խտրական վերաբերմունքի հայտնել իրենց մտահոգությունները կազմակերպության անօրինական կամ ոչ էթիկական գործելաոճի վերաբերյալ:
Կազմակերպությունն իր համացանցային էջի  միջոցով ապահովում է կորպորատիվ նպատակների և կորպորատիվ առանցքային քաղաքականությունների հասանելիությունը մասնակիցներին և շահակիցներին:
Կազմակերպությունն  աշխատակիցների, իսկ անհրաժեշտության դեպքում նաև այլ շահակիցների համար կանոնավոր կերպով կազմակերպում է կազմակերպության կորպորատիվ վարքականոններին և քաղաքականություններին նվիրված ուսուցումներ: 
Կազմակերպության ԿԿ պրակտիկայի բարելավումը կորպորատիվ քարտուղարի գործառույթների շրջանակում է:

	Խորհրդի կազմ, կառուցվածք, գործունեություն
	Խորհուրդն իրականացնում է կազմակերպության ռազմավարական առաջնորդման և գործադիր մարմնին վերահսկելու իր գործառույթները:
Խորհրդի կազմում ոչ գործադիր անդամները մեծամասնություն են կազմում:
Խորհրդի ոչ գործադիր անդամները խորհուրդ են բերել նոր փորձառություն, հատկապես` կազմակերպության մարտահրավերները ընկալելու, ռազմավարական զարգացմանն աջակցելու, գործադիր մարմնին վերահսկելու և կատարողականը գնահատելու, տեղեկատվության արժանահավատության, ներքին հսկողության համակարգի, ռիսկերի կառավարման հուսալիության, ֆինանսական և ոչ ֆինանսական հաշվետվությունների արժանահավատության, խորհրդի և գործադիր մարմնի սերնդափոխության (իրավահաջորդության) պլանավորման, գնահատման ու վարձատրության քաղաքականությունների ու համակարգերի ձևավորման հարցերում:
Խորհրդի նախագահը խորհրդի ոչ գործադիր անդամ է և ապահովում է օրենսդրությամբ իրեն վերապահված իրավասությունների իրականացումը:
Խորհրդի նիստերը հրավիրվում են կանոնավոր կերպով` եռամսյակն առնվազն մեկ անգամ:
Տեղեկացված որոշումներ կայացնելու համար խորհրդի անդամները պատշաճ ծանուցվում են նիստերի հրավիրման վերաբերյալ և ողջամիտ ժամկետներում ստանում նիստի օրակարգը և քննարկվելիք փաստաթղթերն ու տեղեկությունները:
Խորհրդի նիստերն արձանագրվում են:
Կազմակերպությունն ապահովում է արձանագրությունների պահպանումը:
Խորհրդի անդամները հասանելիություն ունեն կազմակերպության կորպորատիվ քարտուղարի գործառույթներն իրականացնող անձին:
Խորհրդի անդամներն ընկալում են իրենց ֆիդուցիար պարտականությունները և գործում են դրանց շրջանակում, այդ թվում` գործում են օրենսդրությամբ և կազմակերպության ներքին իրավական ակտերով սահմանված իր իրավասությունների շրջանակում, որոշումներ կայացնելիս կիրառում են անկախ դատողություն,
բավարար ժամանակ և ջանքեր են գործադրում իրենց պարտականությունները պատշաճ կատարելու համար, դրանք կատարում են անձամբ, երրորդ անձանցից չեն ընդունում այնպիսի օգուտներ, որոնք կարող են դիտարկվել որպես ոչ ողջամիտ և հանգեցնել շահերի բախման, հայտնում են կազմակերպության կողմից կնքվող գործարքում կամ ձեռքբերվող պայմանավորվածություններում անձնական ուղղակի կամ անուղղակի շահագրգռվածություն ունենալու վերաբերյալ և ներկա չեն գտնվում գործարքը կնքելու մասին որոշման քննարկմանն ու քվեարկությանը:
Խորհուրդը տարեկան կտրվածքով գնահատում է իր` որպես մեկ ամբողջության գործունեությունը:
Կազմակերպությունն ունի խորհրդի անդամների առաջադրման և ընտրության փաստաթղթավորված ընթացակարգեր և ապահովում է դրանց հասանելիությունը մասնակիցներին:
Խորհրդի կազմը պարբերաբար թարմացվում է:
Խորհրդի գործող անդամը առաջադրված թեկնածուների ցանկում ներառված լինելու (վերընտրվելու) դեպքում Խորհրդի կողմից ներկայացվում է պատշաճ հիմնավորում:
	Սկզբունքներ II.1., II.3., II.5.,  II.7., II.9., II.10., II.12.
	Խորհուրդն իրականացնում է Կանոնագրքով իրեն վերապահված բոլոր գործառույթները:
Խորհրդի անդամների 1/3-ն անկախ է:
Խորհրդի անդամներն ունեն միմյանց լրացնող մասնագիտական տարատեսակ ունակություններ, կրթություն և փորձառություն: 
Խորհրդին կից ձևավորվել է աուդիտի հանձնաժողով:
Աուդիտի հանձնաժողովի անդամներից առնվազն մեկը խորհրդի անկախ անդամ է: 
Աուդիտի հանձնաժողովի նախագահը խորհրդի անկախ անդամ է:
Աուդիտի հանձնաժողովի նախագահն ընտրվել է խորհրդի կողմից:
Խորհրդի նախագահի և աուդիտի հանձնաժողովի նախագահի պաշտոնները չեն համատեղվում:
Աուդիտի հանձնաժողովի անդամներն ունեն կազմակերպության գործունեության ոլորտին առնչվող գիտելիքներ:
Աուդիտի հանձնաժողովի առնվազն մեկ անդամ պատշաճ փորձառություն ունի ֆինանսների, աուդիտի կամ հաշվապահության ոլորտում:
Խորհուրդն ապահովում է խորհրդի անդամների (այդ թվում՝ նախագահի) անհատական գնահատումը և աուդիտի հանձնաժողովի կատարողականի գնահատումը:
Խորհրդի անդամները անցնում են ՇՄԶ (շարունակական մասնագիտական զարգացման) վերապատրաստումներ:
Խորհրդի նոր անդամների համար անցկացվում են ներածական հանդիպումներ/դասընթացներ:
	Սկզբունքներ II.1.- II.12
	Խորհուրդն ընդունել է իր և գործադիր մարմնի անդամների սերնդափոխության պլան:
Խորհուրդն ապահովել է իր կազմի բազմազանությունը, այդ թվում` ըստ սեռատարիքային չափանիշների:
Աուդիտի հանձնաժողովի անդամների մեծ մասն անկախ է:
Կազմակերպության կարիքներին համապատասխան և իր գործունեությանն աջակցելու համար խորհուրդը ձևավորել է այլ հանձնաժողովներ, որոնք կազմված են խորհրդի ոչ գործադիր անդամներից:
Խորհրդի գործունեությունը ենթարկվում է արտաքին անկախ գնահատման:


	Ներքին հսկողություն, ռիսկերի կառավարում, ներքին աուդիտոր
	Կազմակերպության  ներքին հսկողության շրջանակները սահմանված են. առկա են բյուջետավորման, ֆինանսական սահմանափակումների, կրկնակի ստուգումների գործող կառուցակարգեր, գործարար գործընթացների կառավարումը և հետագծելիությունն ապահովող ընթացակարգեր, հաշվետվողականության և հաղորդակցման կառուցակարգեր, հստակեցված է կառավարման մարմինների, ստորաբաժանումների իրավասությունների շրջանակը, աշխատակիցներն ընկալում են ռիսկերի, այդ թվում` համապատասխանության ռիսկի իրավատեր լինելը և այլն:
Կազմակերպության գործադիր մարմինը ապահովում է ներքին հսկողության համակարգի ձևավորումն ու պահպանումը սահմանված շրջանակներում:
Կազմակերպությունն ունի ներքին աուդիտոր, որը նշանակվել է խորհրդի կողմից և հաշվետու է վերջինիս: 
Խորհուրդը հաստատում է ներքին աուդիտի տարեկան ծրագիրը:
Խորհուրդն ապահովում և քաջալերում է ներքին և արտաքին աուդիտորների միջև հաղորդակցումը:
	Սկզբունքներ III.1., III.4.
	Խորհուրդը հաստատել է կազմակերպության ռիսկի ախորժակը: 
Կազմակերպությունում ձևավորվել է ռիսկերի կառավարման գործառույթ, որի նշանակումը, լիազորությունների դադարեցումը, վարձատրության պայմանների հաստատումը, խրախուսման և կարգապահական պատասխանատվության միջոցների կիրառումն իրականացնում է գործադիր մարմինը՝ խորհրդի համաձայնությամբ: 
Խորհուրդն ընդունել է էթիկայի և հակակոռուպցիոն համապատասխանության վերաբերյալ հանձնառություն, նախաձեռնել կազմակերպությանը ներհատուկ կոռուպցիոն ռիսկերի գնահատումը:
Կազմակերպությունում ձևավորվել է համապատասխանության պատասխանատուի գործառույթ, որի նշանակումը, լիազորությունների դադարեցումը, վարձատրության պայմանների հաստատումը, խրախուսման և կարգապահական պատասխանատվության միջոցների կիրառումն իրականացնում է գործադիր մարմինը՝ խորհրդի համաձայնությամբ:
Ներքին աուդիտորը/ներքին աուդիտի ստորաբաժանումը հաշվետու է խորհրդին, իսկ աուդիտի հանձնաժողովի առկայության դեպքում` վերջինիս: 
Խորհուրդը/աուդիտի հանձնաժողովը հաստատում է ներքին աուդիտի/ ներքին աուդիտի ստորաբաժանման տարեկան ծրագիրը:
Ներքին աուդիտի/ներքին աուդիտի ստորաբաժանման աշխատանքների պլանավորումը կատարվում է ռիսկերի գնահատման հիման վրա: 
Ներքին աուդիտոր/ներքին աուդիտորի ստորաբաժանման աշխատակիցները կազմակերպության խորհրդի և գործադիր մարմնի անդամ ու դրանց հետ փոխկապակցված անձ/անձինք չէ/չեն:
Կազմակերպությանն արտաքին աուդիտի ծառայություններ մատուցող կազմակերպությունը (աուդիտորական կազմակերպություն) ստուգում է կազմակերպության ներքին հսկողության համակարգը և ռիսկերի կառավարումը:
	Սկզբունքներ III.1.-III.4., II.8.
	Կազմակերպությունն ունի ռիսկերի կառավարման պատասխանատու, որն իրականացնում է Կանոնագրքով նախատեսված գործառույթները,  նշանակվել է գործադիր մարմնի կողմից` խորհրդի համաձայնությամբ, և վերջինիս կողմից սահմանված պարբերականությամբ հաշվետու է խորհրդին, գործադիր մարմնին, անհրաժեշտության դեպքում՝ նաև հսկողական գործառույթներ իրականացնող այլ անձանց: 
Շրջակա միջավայրի հետ կապված, սոցիալական և կոռուպցիոն ռիսկերն ինտեգրվել են կազմակերպության ռիսկերի  կառավարման համակարգին:
Կազմակերպությունն ունի համապատասխանության պատասխանատու, որն իրականացնում է Կանոնագրքով նախատեսված գործառույթները,  նշանակվել է գործադիր մարմնի կողմից` խորհրդի համաձայնությամբ, և վերջինիս կողմից սահմանված պարբերականությամբ հաշվետու է խորհրդին, գործադիր մարմնին, անհրաժեշտության դեպքում՝ նաև հսկողական գործառույթներ իրականացնող այլ անձանց: 
Խորհուրդը հետևում է էթիկայի և հակակոռուպցիոն համապատասխանության ծրագրի ներդրմանն ու իրագործմանը:


	Տեղեկատվության բացահայտում և թափանցիկություն
	Կազմակերպությունն ունի համացանցային էջ, որի միջոցով ապահովում է բացահայտվող տեղեկատվության հավասար և ժամանակին հասանելիությունը մասնակիցներին և շահակիցներին:
Տեղեկատվության պարբերական բացահայտումները ուղեկցվում են կազմակերպության էական զարգացումների վերաբերյալ տեղեկատվության բացահայտմամբ:
Կազմակերպությունը երաշխավորում է գաղտնի, ներքին տեղեկությունների պահպանումը և իր տեղեկատվական անվտանգությունը:
Կազմակերպության ֆինանսական հաշվետվությունները պատրաստվում են Միջազգային ֆինանսական հաշվետվությունների ստանդարտներին (IFRS) համապատասխան, ենթարկվում են արտաքին աուդիտի և բացահայտվում: 
Աուդիտորական կազմակերպության թեկնածությունն առաջադրում է խորհուրդը, նշանակում է (հաստատում է) ընդհանուր ժողովը:
Աուդիտորական կազմակերպությունը հաշվետու է մասնակիցներին:
Կազմակերպությունը մշակում և ՀՀ օրենսդրությամբ նախատեսված ժամկետներում հրապարակում է կառավարման մարմինների տարեկան և միջանկյալ զեկույցներ:
Կազմակերպությունն իր տարեկան հաշվետվությունում բացահայտում է շահագրգռվածության առկայությամբ (փոխկապակցված) գործարքների և իրական շահառուների վերաբերյալ տեղեկատվությունը, կազմակերպության վարչակազմակերպական կառուցվածքը, խորհրդի անդամների և գործադիր մարմնի հակիրճ կենսագրությունը և իր հայեցողությամբ այլ տեղեկատվություն:
	Սկզբունքներ IV.1., IV.2., IV.3.
	Կազմակերպությունն ընդունել է աուդիտորական կազմակերպության անկախության չափանիշներ և ընտրության կարգ: 
Աուդիտորական կազմակերպությունը օրենքով չարգելված ոչ աուդիտորական բնույթի ծառայությունները մատուցում է բացառապես խորհրդի/աուդիտի հանձնաժողովի թույլտվությամբ:
Կազմակերպության խորհուրդը կամ աուդիտի հանձնաժողովի առկայության դեպքում` վերջինս առանց գործադիր մարմնի անդամների մասնակցության հանդիպումներ է ունենում աուդիտորների հետ:
	Սկզբունք IV.3.
	Կազմակերպությունը սահմանել է աուդիտորական կազմակերպության և պատասխանատու աուդիտորների ռոտացիայի ժամկետներ:
Կազմակերպության տարեկան հաշվետվությունը կազմվում է Կանոնագրքում ներկայացված բովանդակությամբ և հրապարակվում ՀՀ օրենսդրությամբ նախատեսված ժամկետներում:


	Մասնակիցների իրավունքներ
	Մասնակիցն օրենքով սահմանված ժամկետում, իսկ այդպիսի ժամկետ սահմանված չլինելու դեպքում՝ ողջամիտ ժամկետում բավարար և արդիական տեղեկատվություն է ստանում ընդհանուր ժողովի անցկացման ամսաթվի, վայրի, ձևաչափի և օրակարգի մասին:
Մասնակիցը հնարավորություն ունի ծանոթանալ ընդհանուր ժողովում քննարկվելիք որոշումների նախագծերին, փաստաթղթերին:
Մասնակիցը ողջամիտ ժամկետներում ամբողջական և բավարար տեղեկատվություն է ստանում խորհրդի անդամների թեկնածուների մասնագիտական որակավորման և փորձառության, անցյալում և ներկայում զբաղեցրած պաշտոնների, կազմակերպության և դրա հետ փոխկապակցված անձի (անձանց) նշանակալից բաժնետեր լինելու մասին: 
Մասնակիցը կարծիք է հայտնում խորհրդի և գործադիր մարմնի վարձատրության վերաբերյալ, այդ թվում` ընդհանուր ժողովում քվեարկելով:
Կազմակերպությունն ապահովում է հավասար և արդարացի վերաբերմունք նույն տեսակի (դասի) բոլոր բաժնետոմսերի սեփականատերերի նկատմամբ, այդ թվում` շահույթի բաշխման վերաբերյալ որոշում կայացնելիս:
Կազմակերպության նշանակալից մասնակիցը բացահայտում է կազմակերպության հետ կնքվող գործարքներում կամ կազմակերպության վրա ուղղակիորեն ազդող հարցերում իր ուղղակի, անուղղակի կամ երրորդ անձանց անունից հանդես գալու իր հնարավոր էական շահը և չի մասնակցում տվյալ գործարքի կամ հարցի հետ կապված որոշման ընդունմանը:
Կազմակերպության նշանակալից մասնակիցը բացահայտում է տեղեկատվություն իր փոխկապակցվածության վերաբերյալ:
	Սկզբունքներ I.1. – I.5.
	
	
	



